
				এই পাতাটির মুদ্রণ সংশোধন করা প্রয়োজন। 
তৃতীয় পরিচ্ছেদ R
চারিদিকে এরূপ পরিব্যাপ্ত হইয়াছিল যে, তখনই তাহার দিকে রাজপুরুষদিগের দৃষ্টি আকৃষ্ট হয় ; এবং কালেজ হইতে উত্তীর্ণ হইবামাত্ৰই দুই শত টাকা বেতনের একটী কৰ্ম্ম প্ৰাপ্ত হন। সেই কৰ্ম্ম হইতে ডেপুটী কালেক্টর পদে উন্নীত হইয়াছেন। ইংরাজী-শিক্ষিত দলে ইহার বিদ্যাবুদ্ধির ভূয়সী প্ৰশংসা শুনিতে পাওয়া যায়। সকলেই বলে, বাঙ্গালীর ছেলে হইয়া এমন ইংরাজী লিখিতে ও বলিতে প্ৰায় দেখা যায় না। আর বাস্তবিক সে কথাও সত্য ; তঁহাকে ইংরাজী-সাহিত্য-মৌচাকের একটি মাছি বলিলেও হয়!! ইংরাজী সাহিত্যে এমন উৎকৃষ্ট গ্ৰন্থ নাই যাহা তিনি পাঠ করেন নাই। সুপ্ৰসিদ্ধ ইংরাজ কবি মিলটনের “প্যারাডাইজ লষ্ট’ হইতে পৃষ্ঠার পর পৃষ্ঠা অনর্গল মুখস্থ বলিয়া যাইতে পারেন। শেক্ষাপীয়ারের নাটক সকল এমন সুন্দর রীতিতে পড়িতে পারেন যে, পাশ্বের ঘর হইতে । শুনিলে লোকের বোধ হয় যেন একজন ইংরাজ অভিনয় করিতেছে। এরূপ শুনা যায় যে, তঁহার শেক্ষাপীয়ার পড়া শুনিয়া কাপ্তেন রিচার্ডসন সাহেব একবার তঁহাকে কতকগুলি পুস্তক পারিতোষিকস্বরূপ উপহার দিয়াছিলেন। বিদ্যালয়ে পাঠ্যকালে হরিকিশোর অপর কতিপয় যুবকের সহিত সম্মিলিত হইয়া একটী বিতর্ক-সভা (Debating Society) স্থাপন করেন। সেই সভাতে র্তাহার কয়েকজন প্ৰধান ৰক্ত ছিলেন। কিন্তু বক্তৃতাশক্তিতে হরিকিশোরকে কেহই অতিক্রম করিতে পারিত না। তিনি যখন ওজস্বিনী ভাষাতে সুযুক্তিসহকারে স্ত্রীশিক্ষার আবশ্যকতা, বাল্যবিবাহের অনিষ্টকারিতা, জাতিভেদের কদৰ্য্যতা প্ৰভৃতি বৰ্ণনা করিতেন, তখন সভাস্থ যুবকদলের মন একেবারে অগ্নিময় হইয়া উঠিত ; এবং তাহার করতালির চটপটা ধ্বনিতে ঘর কম্পান্বিত করিয়া তুলিত। সভা ভঙ্গে সকলেই হরিকিশোরকে একটা প্ৰকাণ্ড রিফরমার বলিয়া শ্ৰদ্ধাভক্তি করিতে করিতে ঘরে যাইত। আর হরিকিশোর যে যৌবনের }

